
Numri i lëndës: 2024:043697 

Datë: 28.03.2024 

Numri i dokumentit:     05520301 

 

 

NË EMËR TË POPULLIT 

 

 GJYKATA THEMELORE NË GJAKOVË – Departamenti i Përgjithshëm – Divizioni Penal, 

gjyqtari i vetëm gjykues Driton Sadiku, me bashkëpunëtoren profesionale Fjolla Osmani, në 

çështjen penale ndaj të akuzuarit V.K., nga Gjakova, për shkak të veprës penale posedimi i 

paautorizuar i narkotikëve, substancave psikotrope ose analoge nga neni 269 par.1 të Kodit Penal 

të Republikës së Kosovës (në tekstin e mëtejmë KPRK-së), i akuzuar sipas aktakuzës së 

Prokurorisë Themelore në Gjakovë – Departamenti i Përgjithshëm, PP/II.nr.274/23, të datës 

06.02.2024, pas mbajtjes së seancës publike të shqyrtimit fillestar me datën 18.03.2024, në 

prezencën e prokurorit të shtetit Qazim Kuqi, si dhe të akuzuarit, me datën 19.03.2024 mori dhe 

publikisht shpalli, ndërsa me datën 28.03.2024 e përpilojë këtë:  

  

A K T GJ Y K I M 

 

I akuzuari: 

 

V.K., nga i ati Ibrahim, e ëma ..., e vajzërisë ... i lindur me datën ..., në fshatin ... Komuna e 

Rahovecit, tani me banim në Gjakovë “...”, p.n, i pa martuar, ka të kryer shkollën e mesme, i pa 

punë, i gjendjes së dobët ekonomike, shqiptar, shtetas i Republikës së Kosovës, me numër 

personal: ... 

 

Ë SH T Ë   F A J T O R 

Sepse me datën 06.11.2022, rreth orës 15:27 minuta, në rrugën “...”, në Gjakovë, i pandehuri pa 

autorizim posedon narkotik, substanca psikotrope apo analoge, në atë mënyrë që ditën kritike 

pas marrjes së një informate nga zyrtarët Policor të Kosovës se një person i dyshuar për të cilin 

nuk dihej se a është i alivanosur apo në gjumë i shtrirë në veturën e tij të tipit “. . ” ngjyrë të 

kuqe, me targa të regjistrimit ...të cilët edhe dalin në vendin e ngjarjes dhe pas verifikimit 

vërtetohet se i njëjti ishte në gjumë dhe para vetes kishte një copë kartoni në të cilën ishte e 

vendosur një kartëmonedhë prej pesë (5) euro mbi të cilën kishte substancë narkotike, e cila 

edhe sekuestrohet nga zyrtarët policor dhe pas ekzaminimit nga Agjencia e Kosovës për 

Forenzikë rezulton të jetë Heroinë e përzier me Acetaminophen (Paracetamol) dhe Kafetin në 

peshën neto prej 0.35 ± 0.0001 gram. 

 

- me këto veprime ka kryer vepër penale Posedimi i paautorizuar i narkotikëve, 

substancave psikotrope ose analoge nga neni 269 par.1 të KPRK-së. 

 

Andaj, gjykata në kuptim të neneve 4, 7, 17 par.1, 38, 39, 40, 43, 46, 47, 48, 49, 50, 69, 70 dhe 

269 par.1 të KPRK-së, si dhe nenit 364 të KPP-së të akuzuarin e:     

 

G J Y K O N 

 

I. ME DËNIM ME KUSHT duke ia vërtetuar dënimin me burgim në kohëzgjatje prej tetë 

(8) muajsh, i cili dënim nuk do të ekzekutohet nëse i akuzuari brenda afatit të verifikimit 

prej një (1) viti e gjashtë (6) muajsh nga dita e plotfuqishmërisë së këtij aktgjykimi nuk 

kryen vepër tjetër penale, si dhe; 

 

II. ME DËNIM ME GJOBË në shumë prej katërqind (400.00) euro, të cilin dënim i akuzuari 

është i obliguar që ta paguaj në afat prej pesëmbëdhjetë (15) ditëve nga dita e 

plotfuqishmërisë së këtij aktgjykimi. 

 

III. Nëse i akuzuari gjatë kohës së verifikimit kryen një apo më shumë vepra penale dënimi 

me kusht i shqiptuar mund të revokohet. 

 

IV. Nëse i akuzuari nuk dëshiron ose nuk mund ta paguaj dënimin me gjobë, atëherë të 

akuzuarit dënimi me gjobë i zëvendësohet me dënim me burgim në kohëzgjatje prej 

njëzet (20) ditëve, ashtu që për çdo ditë të kaluar në burgim do të llogaritet nga njëzet 

(20) euro. 

 

V. Ndaj të akuzuarit KONFISKOHET: 

 

- Substanca narkotike e llojit “Heroinë”, në peshën e përgjithshme prej 0.35 gram si 

objekt i kryerjes së veprës penale dhe URDHËROHET Stacioni Policor në Gjakovë 

që pasi që ky aktgjykim të marr formën e prerë të bëjë shkatërrimin e të njëjtës e cila 

në polici evidentohet me numrin e rastit 2022-EA-1587, si dhe; 

 

- Një kartëmonedhë prej pesë (5) euro, si mjet i kryerjes së veprës penale dhe 

OBLIGOHET Agjencia për Administrimin e Pasurisë së Sekuestruar ose të 

Konfiskuar në Prishtinë, që pas plotfuqishmërisë së këtij aktgjykimi, t`i marr nën 

administrim dhe menaxhim paratë e konfiskuara me këtë aktgjykim dhe e njëjta të 

administrojë në përputhje me Ligjin mbi Agjencinë. 

 

VI. Detyrohet i akuzuari që t’i paguaj shpenzimet e paushallit gjyqësor në shumën prej 

tridhjetë (30) euro, si dhe shpenzimet për programin për kompensimin e viktimave të 

krimit shumën prej njëzet (20) euro, të gjitha këto në afat prej pesëmbëdhjetë (15) ditëve 

nga dita e plotfuqishmërisë së këtij aktgjykimi. 

 

A r s y e t i m 

  

1.Ecuria e procedurës penale  

  

Prokuroria Themelore në Gjakovë – Departamenti i Përgjithshëm, në këtë gjykatë me datën 

07.12.2023, ka ngritur aktakuzën PP/II.nr.274/2023, të datës 06.12.2023, ndaj të akuzuarit V.K., 

nga Gjakova, për shkak të veprës penale posedim i paautorizuar i narkotikëve, substancave 

psikotrope ose analoge nga neni 269 par.1 të KPRK-së.  

 

Gjykata ka caktuar dhe mbajtur seancën e shqyrtimit fillestar me datën 18.03.2024 në të cilën 

seancë kanë marrë pjesë Prokurori i shtetit Qazim Kuqi si dhe i akuzuari V.K.,. Gjatë shqyrtimit 

fillestar prokurori i shtetit ka qëndruar në tërësi pranë aktakuzës kundër të akuzuarit, andaj ka 

propozuar që i njëjti të shpallet fajtor dhe të dënohet sipas ligjit.  

  

I akuzuari V.K.,, gjatë shqyrtimit fillestar ka deklaruar se e pranon fajësinë për veprën penale 

për të cilën akuzohet, duke shtuar se jam keq me shëndet dhe ndjen keqardhje për veprën që ka 

ndodhur. Jam vetëm konsumues. 

  

Prokurori i shtetit, Qazim Kuqi, duke dhënë mendim rreth pranimit të fajësisë nga ana e të 

akuzuarit ka deklaruar nuk e kundërshton pranimin e fajësisë të bërë nga i pandehuri meqenëse 

i njëjti e ka kuptuar pasojat dhe benifitet e pranimit të fajësisë, andaj gjykatës i propozon që të 

bëjë aprovimin e pranimit te fajësisë dhe të pandehurit t’i shqiptoi dënim konform ligjit, po ashtu 

substanca narkotikë të konfiskohet siç është cekur në aktakuzë. Gjykatës i propozoj që me rastin 

e matjes së dënimit ndaj të pandehurit si rrethanë lehtësuese të vlerësoi pranimin e fajësisë, 

ndërsa si rrethanë rënduese të vlerësoi rrezikshmërinë konkrete të veprës penale. 

  

2. Vlerësimi i pranimit të fajësisë  

  

Në shqyrtimin fillestar dhe publik, gjyqtari i vetëm gjykues pas dëgjimit të palëve ka marr 

aktvendim me të cilin ka miratuar pranimin e fajësisë nga ana e të akuzuarit për veprën penale 

për të cilën është ngarkuar me aktakuzë ngase ka ardhur në përfundim se pranimi i fajësisë nga 

ana e të akuzuarit është bërë në pajtim me nenin 242 të KPP-së. Gjatë pranimit të fajësisë gjyqtari 

i vetëm gjykues konstatoi se i akuzuari ka kuptuar natyrën dhe pasojat e pranimit të fajit, pranimi 

është bërë vullnetarisht nga i akuzuari, pranimi i fajit mbështetet në faktet e çështjet që përmban 

aktakuza, në materialet e prezantuara nga Prokurori i shteti dhe çdo provë tjetër dhe se aktakuza 

nuk përmban asnjë shkelje të qartë ligjore ose gabime faktike dhe se nuk ekziston asnjë nga 

rrethanat e parapara në nenin 248 paragrafët 1 dhe 2 të KPP-së, për pushimin e procedurës penale 

përkatësisht hedhjen e aktakuzës.  

  

3.Gjendja faktike e vërtetuar  

  

Duke u bazuar në këto që u cekën më lartë gjyqtari i vetëm gjykues ka vërtetuar këtë gjendje 

faktike:  

- se i akuzuari V.K.,, me dashje ka kryer veprën penale posedim i paautorizuar i narkotikëve, 

substancave psikotrope ose analoge nga neni 269 par.1 të KPRK-së, në kohën, vendin dhe 

mënyrën e përshkruar si në dispozitiv të këtij aktgjykimi.  

  

4. Elementet e veprës penale  

  

Në nenin 269 paragrafi 1 të KPRK-së, është parashikuar se formën themelore të veprës penale 

posedimi i paautorizuar i narkotikëve, substancave psikotrope ose analoge: “ Kushdo që pa 

autorizim posedon narkotikë, substanca psikotrope apo analoge, dënohet me gjobë dhe me 

burgim prej një (1) deri në tre (3) vjet”. 

  

5. Vendimet e gjyqtarit të vetëm gjykues  

  

Duke u bazuar në këto që janë cekur më lartë, gjyqtari i vetëm gjykues të akuzuarin V.K.,e ka 

shpallur fajtor për veprën penale për të cilën është ngarkuar, ngase në veprimet e të akuzuarit të 

përshkruara në dispozitiv të aktgjykimit formohen të gjitha elementet e veprës penale posedimi 

i paautorizuar i narkotikëve, substancave psikotrope ose analoge nga neni 269 par.1 të KPRK-

së, për këtë ka vendosur që të akuzuarin ta gjykoj në bazë të ligjit, e më parë duke vërtetuar 

përgjegjësinë penale juridike të tij.  

  

6. Rrethanat që janë marrë për bazë me rastin e shqiptimit të dënimit  

  

Me rastin e marrjes së vendimit mbi dënimin ndaj të akuzuarit gjykata vlerësoi të gjitha rrethanat 

në kuptim të nenit 69 dhe 70 të KPRK-së, të cilat ndikojnë në zgjedhjen e llojit dhe lartësisë së 

dënimit.  

 

Si rrethana lehtësuese që janë marrë për bazë me rastin e matjes së dënimit të shqiptuar ndaj të 

akuzuarit, gjykata i ka marrë për bazë këto rrethana: rrethanat personale të akuzuarit se i njëjti 

për momentin është i papunë dhe është i gjendjes së dobët ekonomike, i njëjti ka shprehur 

keqardhje për veprën e kryer; si dhe pranimin e fajësisë nga ana e të akuzuarit në shqyrtimin 

fillestar për veprën penale për të cilën ngarkohet.  

Ndërsa si rrethanë rënduese gjykata ka vlerësuar rrezikshmërinë e kësaj vepre penale, ku në këtë 

rast kemi të bëjmë me narkotikun e llojit “Heroinë”, një nga narkotikët më të rrezikshëm për 

shëndetin e njeriut, si dhe sjelljen e mëparshme të kryerësit, pasi që i njëjti në evidencën e 

gjykatës figuron si i dënuar me aktgjykime të plotfuqishme dhe atë sipas aktgjykimit 

P.nr.93/2017 i plotfuqishëm me datë 04.12.2017, për shkak të veprës penale nga neni 278 i 

KPRK-së,  gjykuar me dënim me burg prej dhjetë (10) muajsh. 

 

Kështu që nga rrethanat e lartpërmendura, gjykata ka ardhur në përfundim se me dënimin e 

shqiptuar si në dispozitiv të këtij aktgjykimi, do të arrihet efekti dhe qëllimi i tij nga neni 38 i 

KPRK-së dhe ky dënim si i tillë i shqiptuar sipas bindjes së gjykatës është në proporcion me 

veprën penale të kryer dhe me rrethanat personale të cilat i posedon i akuzuari dhe se dënimi i 

shqiptuar do të ndikojë në parandalimin e të akuzuarit nga kryerja e veprave penale në të 

ardhmen dhe do të bëjë rehabilitimin e tij, do të parandalojë personat e tjerë nga kryerja e 

veprave penale dhe do të shpreh gjykimin shoqëror për veprën penale, ngritjen e moralit dhe 

forcimin e detyrimit për respektimin e ligjit.  

 

7.Vendimi për konfiskim  

  

Duke u bazuar në nenin 269 par.3 të KPRK, gjyqtari i vetëm gjykues ka vendosur që ndaj të 

akuzuarit V.K., të konfiskohen substanca narkotike e llojit “Heroinë”, në peshën e përgjithshme 

prej 0.35 gram, si objekt i kryerjes së veprës penale dhe më pas ka urdhëruar Stacioni Policor në 

Gjakovë që pasi që ky aktgjykim të marr formën e prerë të bëjë shkatërrimin e substancës 

narkotikë të konfiskuar. Ndërsa konform nenit 270 të KPP-së, gjyqtari i vetëm gjykues ka 

vendosur që ndaj të akuzuarit të konfiskohet një kartëmonedhë pesë (5) euro si mjet i kryerjes së 

veprës penale, si dhe e ka obliguar Agjencia për Administrimin e Pasurisë së Sekuestruar ose të 

Konfiskuar në Prishtinë, që pas plotfuqishmërisë së këtij aktgjykimi, t`i marr nën administrim 

dhe menaxhim paratë e konfiskuara me këtë aktgjykim dhe e njëjta të administrojë në përputhje 

me Ligjin mbi Agjencinë. 

 

8. Vendimi për shpenzimet e procedurës penale  

 

Vendimi mbi shpenzimet procedurale në emër të paushallit gjyqësor është marrë bazuar në nenin 

452 par.1 të KPP-së, ndërsa për shpenzimet për programin për kompensimin e viktimave të 

krimit duke u bazuar në nenin 36 par.3 nën par.3.1 të Ligjit Nr.08/L-109 për Kompensimin e 

Viktimave të Krimit. 

Me sa u tha më lartë u vendos si në dispozitiv të këtij aktgjykimi, në bazë të nenit 365 të KPP-

së.  

 

GJYKATA THEMELORE NË GJAKOVË 

Departamenti i Përgjithshëm – Divizioni Penal 

2024:043697, me datën 28.03.2024 

  

Bashkëpunëtorja profesionale,                                                           Gjyqtari i vetëm gjykues,  

          Fjolla Osmani                                                              Driton Sadiku  

  

 

UDHËZIMI JURIDIK:  

Kundër këtij aktgjykimi pala e pakënaqur ka të drejtë ankese në afat prej tridhjetë (30) ditëve 

pas marrjes së aktgjykimit, në Gjykatën e Apelit të Kosovës në Prishtinë, nëpërmjet kësaj 

Gjykate.  

 

 

 

 

 

 

 

 

 

 

 

 

 

 

 

 

 

 


